
Raul Zelik


 (Munich, 1968) – 

1. Biografia 1
Raul Zelik Munichen jaio zen 1968an, liburuak idazteaz gain, egunkari eta aldizkarietan kolaboratzen du. 1997an idatzi zuen lehen eleberriak Friss und stirb trotzdem (Lehertzeraino jan) arrakasta handia izan zuen Alemanian.

Nazioartean, berriz, 2005ean egin zen ezaguna, Berliner verhälthnisse (Berlingo egoerak) liburuarekin, Alemaniako Literatura Sari Nazionalerako finalista hautatu izan zena. Etorkizun handiko idazletzat jo zuten orduan kritikoek, eta hainbat hizkuntzara itzulia izateko atea zabaldu zitzaion. Gaur egungo ezkerraren parodia gordina eta ironiaz betea da liburua. Egilearen arabera, “egungo gizarte kontsumista, lotsagarria, demokratikotik oso gutxi duena eta, oro har ezjakina” modu sinesgarri eta koherentean aldatzeko asmoa duen ezkerrik ez du aurkitzen, eta hortik abiatuta ironiaz erakusten ditu ustez aurrerakoitzat jotzen diren hainbat egoera eta bizimodu. 

Hego Amerikara bidaiatu zuen 17 urte zituenean, eta bertatik bertara ezagutu zituen Nikaragua, Bolivia, Brasil, Guaiana eta, batez ere, Kolonbiako egoera bortitza. Zeharo hunkitu zuen herrialde hark, eta La negra eleberrian islatu zuen “kapitalismoa gaixotasun larri baina sendagarritzat” duen herri haren egunerokotasuna eta borroka. Azken urteotan, berriz, hurbiletik jarraitu du iraultza bolibartarrarekin lotutako guztia, eta Venezuela, más alla de Chávez saiakeran bildu ditu horren ingurukoak. 

Joseba Sarrionandiaren Lagun izoztua da alemaniarrarentzat “bizitzan irakurri dudan liburu onena”. Hura alemanierara itzultzeko beharra sentituta, euskara ikasten hasi zen, eta azkenean Petra Elser-ekin batera itzuli zuen iurretarraren lana. 

Nobela haren oihartzuna du bere azken liburuak: Der bewaffnete Freund (Lagun armatua). Zehazki, Sarrionandiaren ihesaldian oinarrituta, Europaren bihotzetik euskal gatazka ekarri du orrialdetara, eleberri beltzaren hainbat elementu elkartu eta politikoki esanguratsua den literatura berezia aurkeztuz. Eduardo Mataukok itzulia, 2009ko irailean argitaratu da oraingoz euskaraz irakur daitekeen Zeliken liburu bakarra: Lagun armatua. 

.

Liburu honetako protagonista, Alex, Bilbora itzuli da, lehenago oporrak igaro ohi zituen hirira. Itzulerak iraganarekin jarriko du aurrez aurre; lekuak, kantak, lagunak… eta itxuraz amaierarik ez duen gatazka. Baina, batez ere, Zubietarekin jarriko du aurrez aurre. Aspaldiko laguna, Joseba Sarrionandiari kartzelatik ihes egiten lagundu zionetik sasian dabil. Poliziaren esanetan, egun ETAko buruetako bat da; Europako terrorista bilatuenetako bat, baina, aldi berean edo oroz gain, Alexentzat iraganeko laguna da Zubieta. 


Penintsula zeharkatzen laguntzeko eskaria jasoko du Alexek eta, zalantza politikoak gora behera, adiskide zaharra 

laguntzeko beharra sentituko du. Hala, bada, klandestinitatearen beldurrek, lagunaren uste politikoen tinkotasunak eta aspaldiko oroitzapenek goitik behera inarrosiko dute seiehun kilometro luzetan. 


Europaren bihotzetik euskal gatazkaren muinera jo du Raul Zelikek. Road movie 

edo eta eleberri beltz baten jantzian, esangura politiko sakona duen liburua utzi digu alemanak.

3. Raul Zeliken obra 3
Der bewaffnete Freund (Lagun armatua) (2009)

Berliner verhälthnisse (Situaciones berlinesas) (2005)

